
555 raquintan da la guerra
«L’histoire c’est moi» è in’exposiziun istorica a Lausanne che vegn il 2005 en il Grischun

DA CLAUDIA CADRUVI / ANR

■ 555 persunas han raquintà da la vi-
ta durant la segunda guerra mundiala.
Cun quests raquints han ins fatg l’ex-
posiziun «L’histoire c’est moi». I sa
tracta da 555 versiuns da l’istorgia
Svizra dal 1939 fin il 1945. L’exposiziun
è uss averta per l’emprima giada a Lau-
sanne. Questa stad va ella a Basilea ed a
Son Gagl. La stad 2005 arriva l’exposi-
ziun a Cuira e la Televisiun Svizra mussa
films surlonder.

Co tut ha cumenzà 
«L’istoire c’est moi» è ina consequenza
da la discussiun sur da la rolla da la Sviz-
ra durant la guerra. Blera glieud veglia sa
sentiva malchapida en questa discussiun
sur da las novas enconuschientschas isto-
ricas. Era il rapport Bergier na pudeva
betg satisfar e mussar la realitad vivida
durant la guerra. Perquai ha l’uniun ar-
chimob (archives de la mobilisation) fatg
il 1999 in appel e tschertgà perditgas
ch’èn prontas da raquintar dal temp da
guerra. Pli che 1000 persunas èn s’an-
nunziadas, 555 han la finala prendì part.
Quai è stà l’entschatta dal pli grond pro-
ject d’istorgia orala en Svizra. A la fin dal
project stat l’exposiziun.

Spionascha 
L’exposiziun è la vusch da quels che han
vivì en quest temp difficil. La glieud dad

oz po dar in sguard en la vita da min-
tgadi. Sin quella moda vegnan cum-
plettads ils fatgs ch’ins enconuscha dals
cudeschs d’istorgia.

Las perditgas raquintan da spio-
nascha, d’amurs scumandadas e da cun-
trabandists. Ma era il stentus e forsa lun-
gurus cumbat per il paun da mintgadi
vegn descrits u la vita d’in simpel
schuldà. Intginas persunas descrivan la
fascinaziun dal faschissem.

«L’istoire c’est moi» è in caleidoscop
da sentiments, regurdanzas ed expe-
rientschas da la populaziun svizra che ha
vivì durant la guerra.

Hebammas gidan a parturir istorgias
Thomas Gull è in dals istorichers cha ha
lavurà per il project d’archimob. El è
creschì si en il Grischun ed ha fatg in-
tginas intervistas cun perditgas grischu-
nas. El raquinta: Avant l’intervista haja
el mintgamai prendì si contact cun la
perditga ed haja empruvà d’eruir tge che
la persuna haja da raquintar. Lura saja el
ì sin visita cun in um da camera. Per
blers eria quai in fitg curios sentiment
da stuair raquintar avant ina camera.
Ma suenter in temp sajan las perditgas
adina vegnidas or da la crosa.

Sco intervistader na haja el betg
bumbardà la perditga cun dumondas.
L’emprim hajan ins laschà raquintar la
glieud da l’atgna vita. Tranteren hajan
ins tschentà dumondas per obtegnair
infurmaziuns pli precisas tar tematicas
specificas. In’intervista ha mintgamai
cuzzà ina fin duas uras.

Il manader dal project haja declerà
als intervistaders ch’els stoppian esser
sco hebammas che gidian las perditgas a
parturir lur istoriga. Questa moda d’in-
terrogar saja sa cumprovada, manegia
Gull. Las perditgas hajan raquintà bleras
istorgias magnificas. Talas istorgias na
haja la cumissiun Bergier betg chattà,

perquai che lezza faschevia retschertgas
tematicas. Las intervistas d’archimob
mettian perencunter il singul carstgaun
en il center.

Amur scumadada cun Polacs
Tgi che visita l’exposiziun na po betg
guardar simplamain in’entira intervista.
Il material è vegnì ordinà tenor temati-
cas: «la battaglia dal graun», «general
Guisan» etc. Cun questas tematicas han
ins fatg 64 films curts. 

Gull è stà responsabel per il film da
las amurs cun Polacs. I saja stà scuman-
dà d’avair ina relaziun cun in Polac in-
ternà. Tuttina haja quai dà bleras amurs
zuppadas durant la guerra. Las dunnas
che gievan cun Polacs, vegnivan magari
numnadas schlunzras da Polacs. Autras
perditgas hajan raquintà ch’ils Polacs sa-
jan stads fitg gentils ed amiaivels.
Uschia sa cumponian quests films da
fitg differentas, pitschnas istorgias au-
tenticas.

Chaussas sensiblas
Ma pertge na pon ins atgnamain betg
guardar entiras intervistas en l’exposi-
ziun? I dettia singulas intervistas che sa-
jan tras e tras spannegiantas, di Gull.
Ma las bleras na pudessian ins betg mus-
sar senza elavurar. Quai ord plirs mo-
tivs. I dettia passaschas che na sajan betg
uschè interessantas e singulas intervistas
na possian ins betg publitgar pervi da

problems giuridics, p. ex. pervi da re-
martgas antisemiticas. En intginas inter-
vistas dettia quai muments penibels che
na sajan betg destinads per il public. Pli-
navant hajan tschertinas perditgas lubì
la publicaziun be per in adiever limità.
Ils films vegnian deponids en l’Archiv
federal. Là stattan els a disposiziun a las
generaziuns vegnentas per retschertgas
scientificas.

Infurmaziuns datti sut www.archimob.ch

Cla Famos è ina da las 555 perditgas: El ha
vivì a Martina, direct als cunfins. El ra-
quinta da cuntrabandists e dals Ameri-
cans che vevan gugent las giuvnas sviz-
ras.

La «AlpTransit Gotthard AG» informescha
La tiarza documentaziun filmica ufficiala dil tunnel da basa

DA DUMENI CAPEDER, LUCERNA

■ Il menader da communicaziun dalla
AlpTransit AG a Lucerna, Ruedi Suter,
ha informau la publicitad alla confe-
renza da pressa dils 26-2-2004 sur dal-
la situaziun actuala e Hans Egger-
mann, producent da film, ha mussau
sco primavisiun siu tierz film dallas
lavurs el tunnel da basa al Gottard. Oz
ein 25% dils 153 kilometers dallas per-
foraziuns realisai. Ord vesta actuala sa il
tunnel da basa vegnir terminaus sco pre-
viu 2014/2015.

La geologia
Malgrad voluminusas sondaziuns ve-
gnan las enconuschientschas precisas
dalla geologia eruidas pér ella davosa
perforaziun. Ils cuolms selaian buca ra-
diografar e previsiuns ein buc adina rea-
listicas. Cun rescas restontas sto vegnir
quintau vinavon. 1992 schischeva il pli
grond potenzial da resca ella foppa da

Piora. Per eruir la situaziun han ins fatg
leu perforaziuns da sondaziun per 100
milliuns francs cul resultat che la situa-
ziun ei semussada per dabia meins greva
che supponiu.

Ina provocaziun speciala prevesa la
AlpTransit el tschancun dil massiv in-
termediari da Tujetsch. Las perfora-
ziuns da sondaziun han demussau che
las lavurs vegnan ad esser las pli preten-
siusas dil project. Tonaton han ins saviu
perfurar duas cavas d’access ed ina
gallaria da ventilaziun senza pli grondas
difficultads. Ella zona da Intschi el sid
dad Amsteg quentan ins cun ina reduc-
ziun da perforaziun sin 2 tochen 4 me-
ters a di.

Ils cuosts provocai entras la geologia
Las medias hagien informau il davos
temps ch’ils cuosts supplementars ve-
gnien caschunai entras la geologia. Ei
constat denton ch’ils cuosts supple-
mentars muntan mo a 1,5% dils cuosts

totals. Ils cuosts supplementars vegnan
sper la carischia provocai primordial-
mein entras migliuraziuns e midadas
da project. Aschia duess il Ceneri ve-
gnir baghegiaus cun dus tunnels d’ac-
cess enstagl sco previu mo dad in. Sulet
gliez project munta a cuosts supple-
mentars da 650 milliuns. Pli tard ve-
gnan aunc las lavurs da bifurcaziun per
la varianta cuolm el cantun Uri a custar
dapli.

Previsiun dil traffic viafieril
Il traffic stradal sedubliescha mintga
otg onns. Sche quei cuntinuescha
aschia ei igl ambient da viver ellas Alps
periclitaus. La finamira dalla politica da
traffic svizra ei tenor la voluntad dil pie-
vel da transferir la spediziun augmen-
tonta da rauba silla viafier. La nova in-
frastuctura viafierila lubescha d’aug-
mentar la capacitad da transport al
Gottard ed al Simplon da 20 milliuns
tonnas sin 50 milliuns tonnas ad onn. Il

diember da trens s’augmenta da 140 sin
220 a di.

Ils treis tunnels dil Zimmerberg, dil
Gottard e dil Ceneri reduceschan il
temps da cursar denter Turitg e Milaun
sin 2 uras e 40 minutas, pia ina reduc-
ziun dad in’ura. Sulettamein en Svizra
vegnessen 3 milliuns persunas a profitar
dalla reducziun dil temps da viadi.
Sch’ins risguarda aunc las regiuns dalla
Germania dil sid e da Milaun munta il
diember 20 milliuns carstgauns.

Il niev film da AlpTransit 2003
El ei in mied ideal per mussar alla publi-
citad las lavurs el tunnel e dat ina inve-
sta tschaffonta dils eveniments che sefan
di per di als differents plazzals da con-
strucziun dil pli liung tunnel viafieril dil
mund. Hans Eggermann, igl enconu-
schent cineast lucernes che ha era ac-
cumpignau las lavurs da construcziun
dil KKL da Lucerna, ei adina lu staus
presents, cura che schabetgs impurtonts

ein capitai ellas gallarias dil Gottard.
Cun in fin sensori presenta el la conso-
nanza fascinonta denter carstgaun e tec-
nica duront la montascha dalla gigante-
sca maschina da furar che secumpona da
mellis parts. La documentaziun filmica
muossa duront 24 minutas en maletgs
intensivs, impressiunonts e plein emo-
ziuns la savens dira e difficila lavur ella
muntogna. 

Igl ei da sperar che quei document
historic vegni era mussaus en tiara ro-
montscha, nua ch’il tunnel da basa ei
d’impurtonza vitala e nua ch’igl interess
dalla populaziun secapescha da sesez. Il
film DVD sa vegnir empustaus per 30
francs e cuosts supplementars da 7
francs per cassetta cun pagar ordavon sil
conto 30-733 572 all’adressa da Alp-
Transit AG, 6003 Lucerna. Il film vegn
tarmess culla posta. El sa era vegnir em-
pustaus sin VHS-Video. Informaziuns
dattan www.alptransit.ch ni il numer da
telefon 041 226 06 06.

Perditgas 
rumantschas

Tschintg perditgas ch’èn stadas a
disposiziun han discurrì ru-
mantsch. I sa tracta dad Anton
Flury che viva a Sargans, d’Anita
Fümm che viva a Tusaun, da Gion
Gaudenz a Schlarigna, da Walter
Gundlach a Flem e da Johann Pau-
lin da Sagogn. Cun questas persu-
nas ha la schurnalista Annetta
Bundi discurrì. I dat dentant anc
auters Rumantschs u Grischuns
che han dà perditga, p. ex. Cla Fa-
mos, Gian Carlo Frizzoni u Marcel-
la Maier-Kühne. Questas persunas
èn vegnidas interrogadas per tu-
destg.

Uffiziers al cunfin durant la guerra.In uffant fugitiv da la Belgia. Champ al Bellevue a Turitg: Schizunt en ils parcs vegn cultivà graun per nutrir la populaziun.

